
Landa Garapen eta Ingurumen Departamentuak albaitari-ziurtagiria berriz ere indarrean dagoela ohartarazi die hausnarkarien abeltzainei 
Asteartea, 2008ko abuztuak 12.  Landa Garapen eta Ingurumen Departamentuak komunikazioa helarazi die gaur goizean bere eskualde-bulego eta abeltzain sindikatuei,  hausnarkariak giza kontsumorako hiltegira eramateko “albaitari ziurtagiria" bete dezaten eskatuz. Departamentuak Audientzia Nazionaleko Administrazioarekiko Auzietako Salaren erabakia ezagutu ondoren egin du eskaera hau. Izan ere, Presidentzia Ministerioak “albaitari ziurtagiria” izenekoa baliogabetzen zuen urriaren 5eko PRE/2893/2007 Ordenaren kautelazko etendura egin baitu Audientzia Nazionaleko Administrazioarekiko Auzietako Salak. 
Abenduaren 22ko 3454/2000 Errege Dekretuak zehazten dituen dokumentu hauek hausnarkarien abeltzainen eskura daude honezkero Landa Garapen eta Ingurumen Departamentuko abereen eta arloko bulegoetan, berriz ere derrigorrezkoak baitira behi-, ardi- eta ahuntz-azienda giza kontsumorako hiltegira eramateko. 
Hala nahi duten abeltzainek informazio gehiago eskura dezakete eskualdeko nekazaritza-bulego hauetan bertan: Elizondo 948-581806, Lizarra 948-556403, Irurtzun 948-507010, Otsagabia 948-890644, Iruña 848-426690, Zangotza 948-871416, Doneztebe 948-456006, Tafalla 948-703931 eta Tuteran 948-848085.

“Albaitari ziurtagiria”

“Albaitari ziurtagiria” Gobernu Zentralak jarri zuen martxan, behien entzefalopatia espongiforme transmitigarria edo “behi eroen gaixotasuna” delakoaren  lehen kasuak detektatu ondoren. Animaliak hiltegira eraman baino lehenagoko urrats gisa, hausnarkarien abeltzainek bi dokumentu bete behar zituzten: animaliei medikamentuak eman izanaren aitorpen pertsonala; eta albaitari batek sinaturiko ziurtagiria, animaliek gaixotasunik ez zutela eta hiltzeko eta giza kontsumorako egokiak zirela ziurtatuz. 
Soilik Espainian aplikatu diren dokumentu hauen kontra aho bateko protesta egin zuten sektoreko erakundeek eta Nafarroako Gobernuko Landa Garapen eta Ingurumen Departamentuak berak ere, eta baita beste autonomia-erkidego batzuk ere. Ematen zituzten arrazoien artean, “albaitari ziurtagiriak” abeltzainentzat arauen eta prezioaren gainkostua besterik ez zekarrela adierazi zuten, eta ez ziola kontsumitzaileari berme handiagorik eskaintzen, giza kontsumorako abereek bazutelako ordurako laborategi espezializatuetako kontrol sistema zorrotzik.
Desadostasun honen erantzun gisa, 2007an PRE/2893/2007 Ordena aldarrikatu zen, “albaitari ziurtagiria” ezabatuz. Espainiako Gobernuak egindako kalkuluen arabera, ezabatze honi esker sektoreak 64 milioi euro aurreztuko zituzkeen urtean, albaitari ziurtagiriak 24 euroko batez besteko kostua baitzuen, eta haragiaren ekoizpenaren prezioan jasanarazten zen (10 zentimo kiloko, gutxi gorabehera).
Espainiako Albaitari Elkargoen Kontseilu Orokorrak errekurtsoa aurkeztu zuen Audientzia Nazionalean, eta azken honek, kautelazko neurri gisa, indargabe  utzi du aplikazioa. Beraz, indarrean dagoen legediaren arabera, Osasun Publikoko Institutuak berriz exijituko du giza kontsumorako hiltegira eramaten diren hausnarkariek abenduaren 22ko 3454/2000 Errege Dekretuan zehazten diren dokumentuak beraiekin eramatea. 
Nafarroako kontrol sistema 
Nafarroak kontrol zehatzeko sistema du “behi eroen gaixotasuna” duten animaliak giza kontsumora heltzen ez direla ziurtatzeko. Kontrol honen baitan, ondorengo alderdi hauek hartzen dira kontuan:
- Identifikazio eta trazabilitate sistema: behi espezieko animalia guztiak jaiotzatik identifikatuta daude belarritako bikoitz baten bitartez, eta nazio mailako datu-base batean erregistratuta daude. Jaiotzatik animalien mugimendu guztiak kontrolatu eta erregistratu egiten dira, larre, beste ustiategi edota hiltegira hiltzera eramaten dituztenak. Labur esanda, edozein animalia hiltegira identifikatu gabe iritsiko balitz, ez litzateke elika-katean sartuko, baizik eta animalia hil eta deuseztatu egingo litzateke. 

- Animalien elikadura-kontrolak: Jakina denez, behiak elikatzeko erabili ziren animali jatorriko irinek animalien kutsadura eragin zuten, alegia, “behi eroen krisia” eragin zuten. Hori dela eta, Europar Batzordeak animali jatorriko irinak animalien elikaduran erabiltzea debekatu zuen. Arrazoi hori dela medio, animalien elikaduraren gaineko kontrol sistema jakin bat dago indarrean, eta abere-instalazioetan ikuskapenak egiten dira animalien elikaduran haragi-irinak ez direla erabiltzen ziurtatzeko. Nafarroan, Landa Garapena eta Ingurugiroa departamentuko albaitariak arduratzen dira aipatu kontrola egiteaz. 

- Animalien osasun albaitari-kontrola: ustiategietako arduradunak diren albaitariek, ITG Ganadero (Landa Garapena eta Ingurugiroa departamentuaren menpeko enpresa publikoa) enpresakoek eta baita abeltzainek ere, gaixotasunaren sintomak dituen animalia bat antzematean Landa Garapena eta Ingurugiroa departamentuari horren berri emateko obligazioa dute. Behin jakinarazi ondoren, aipatu Departamentuko albaitari ofizialek kontrol-protokoloa jartzen dute martxan. Hiltegira iristen direnean, Osasun Departamentuko albaitariek ikuskapen klinikoa egiten diete animalia guztiei gaixorik ez daudela ziurtatzeko. 

- Kontrolak hiltegian: animaliek gaixotasuna hirugarren edo laugarren urtetik aurrera garatzen dutela kontuan izanik, bi urte edo hortik gorako animalia guztiak aztertzen dira badaezpadako neurriak areagotzearren. Modu horretan, analisiaren emaitzak animalia gaixorik ez dagoela baieztatu bitartean, ez da iritsiko animaliarik elika-katera. Gaixotutako animaliarik giza-kontsumora ez iristea bermatzen da horrela. 
- Abere-hazkuntzetako landetan edozein arrazoigatik hiltzen diren animaliak jaso eta deuseztatu egiten dira: animalia horiek bi urte edo gehiago badituzte, hil baino lehen, animalia horien lagina hartu eta aztertu egiten da gaixorik dauden egiaztatzeko. Ustiategietan edo landan hildako animaliak jaso eta deuseztatzeko obligazioa 1774/2002 Batzordeko Araudian jasota dago.  Behien kasuan, 2001 urteaz geroztik erabiltzen da sistema hau. Jasotako animaliak tratamendurako instalazio berezi batean deuseztatzen dira, baina deuseztatu baino lehen, animaliek bi urte edo gehiago badituzte lagin bat hartzen da entzefalopatia duten jakiteko. 

- Kontrol epidemiologikorako programa: entzefalopatiaz jotako animalia bat antzemanez gero, kontrol epidemiologikorako programa jakin bat aurreikusita dago eta ondorengo ezaugarriak ditu: animalia zegoen ustiategia identifikatzea, eta kutsatuta egoteko arriskua duten animaliak hiltzea, aztertzea eta deuseztatzea. 

Bestalde, Nafarroan, behi-hazkuntza gehienak ziurtatutako produkzio sistemen barruan daude, animalien elikaduran eta hazkuntzan eskakizun zorrotzagoak ezartzen dituztenak. Hori da, hain zuzen, “Nafarroako txahala” Deituraren kasua, beste baldintzen artean, animalien jatorriaren ziurtagiria eta Foru Erkidegoan haztea eskatzen dituena. Ardien kasuan, berriz, behien kasuan egiten diren izapide berdinak egiten dira, aldaketa txiki batzuk salbu, esate baterako, laginak hartzeko adina 18 hilabetekoa da.  

